
Adnoddau ar gyfer Her Dinasyddiaeth Fyd-eang Uwch: Gwleidyddiaeth
Thema: Poblogaeth
A yw hi'n wleidyddol briodol ar unrhyw adeg i gynnal digwyddiadau chwaraeon mawr mewn gwledydd sydd â phroblemau hawliau dynol parhaus?
· www.bbc.co.uk/iwonder Chwilio Bahrain > Proffil gwlad Bahrain – Trosolwg 25/11/2014
Proffil gwlad Bahrain - Trosolwg
· 25 Tachwedd 2014
· O Adran Dwyrain Canol

Ar un adeg roedd yr hen Swmeriaid yn ystyried bod Bahrain - sy'n golygu "dau fôr" - yn ynys o baradwys y rhoddwyd y doeth a'r dewr arni i fwynhau bywyd tragwyddol.
Roedd yn un o wladwriaethau cyntaf y Gwlff i ddarganfod olew ac adeiladu purfa; ac o'r herwydd bu iddi elwa o gyfoeth olew cyn y rhan fwyaf o'i chymdogion.
Ni fu i Fahrain fwynhau lefelau cynhyrchiant fel y gwelwyd yn Kuwait neu Saudi Arabia, a gorfodwyd iddi amrywio ei heconomi.
Mae'r wlad wedi cael ei harwain ers 1783 gan deulu Khalifa, aelodau o lwyth Bani Utbah, a alltudiodd y Persiaid. O 1861, pan lofnodwyd cytuniad gyda Phrydain, hyd at annibyniaeth yn 1971, roedd Bahrain i bob pwrpas yn brotectoriaeth Brydeinig. Ers ennill annibyniaeth mae wedi creu cysylltiadau agos â'r Unol Daleithiau, ac mae'n gartref i Bumed Fflyd Llynges yr Unol Daleithiau.
Cipolwg

· Gwleidyddiaeth: Mae teulu Khalifa wedi rheoli ers 1783; mae Bahrain erbyn hyn yn frenhiniaeth gyfansoddiadol sydd â chynulliad deddfwriaethol etholedig; mae Mwslemiaid Shia, sef mwyafrif poblogaeth y wlad, yn mynnu cael mwy o rym gan y llywodraeth sydd dan arweiniad y Mwslemiaid Sunni. Bu i'r llywodraeth lansio ymgyrch yn erbyn protestiadau o blaid democratiaeth yn 2011, ond mae anfodlonrwydd yn parhau i fudferwi.
· Economi: Mae Bahrain yn ganolfan i wasanaethau bancio a gwasanaethau ariannol; mae ei heconomi fechan a rhesymol ffyniannus yn llai dibynnol ar olew na'r rhan fwyaf o wladwriaethau'r Gwlff.
· Rhyngwladol: Mae Bahrain yn gartref i Bumed Fflyd Llynges yr Unol Daleithiau. Mae'r cysylltiadau rhwng Bahrain a Qatar wedi bod dan straen er iddynt ddatrys anghydfod tiriogaethol yn 2001.
Proffiliau gwledydd wedi'u casglu gan BBC Monitoring
Y brenin yw'r goruchaf awdurdod, ac aelodau'r teulu Sunni sy'n rheoli sy'n dal y prif swyddi gwleidyddol a milwrol. Mae yna densiynau hirdymor rhwng poblogaeth Sunni Bahrain a'r mwyafrif sy'n Fwslemiaid Shia. Ar brydiau mae'r rhain wedi troi'n wrthdaro sifil.
Yn 2001 bu i bobl Bahrain roi cefnogaeth gref i gynigion  gan yr emir - sy'n frenin erbyn hyn - i droi'r wlad yn frenhiniaeth gyfansoddiadol gyda llywodraeth etholedig a barnwriaeth annibynnol.
Cynhaliwyd etholiadau - y cyntaf o'u bath mewn bron i 30 mlynedd - yn 2002 i ethol senedd o 40 aelod, y Cyngor Dirprwyon, oedd yn cynnwys dwsin o ASau Shia.
Yn ystod y blynyddoedd bu i'r wlad fwynhau rhyddid mynegiant cynyddol, ac roedd monitoriaid yn dweud bod y sefyllfa o ran hawliau dynol wedi gwella.
Fodd bynnag, yn gynnar yn 2011 bu i'r llywodraeth alw ar fyddin Saudi i dawelu protestiadau gan ymgyrchwyr oedd yn mynnu mwy o lais yn y llywodraeth a diwedd i'r hyn mae'r boblogaeth Shia yn ei alw'n wahaniaethu systematig yn eu herbyn o ran swyddi a gwasanaethau.
Bu i filoedd o brotestwyr ymgasglu am nifer o ddyddiau yng nghanol Manama, wedi'u hysbrydoli gan y gwrthryfeloedd poblogaidd a ddisodlodd arweinwyr Tunisia a'r Aifft. Lladdwyd nifer o bobl mewn gwrthdrawiadau â'r lluoedd diogelwch.
Er yr ymgyrch i dawelu hyn, mae dicter y boblogaeth Shia yn parhau i fudferwi, gan ffrwydro o dro i dro yn brotestiadau yn erbyn y llywodraeth. Bu i'r penderfyniad dadleuol i ganiatáu i Fahrain gynnal Grand Prix Fformiwla 1 ym mis Ebrill 2012 ddwysau mwy ar y protestiadau.
Mae dadansoddwyr yn credu bod y teulu Khalifa sy'n rheoli - sy'n rheoli'r llywodraeth i bob pwrpas - wedi'i rannu mewn perthynas â beth yw'r ffordd orau i ymateb i alwadau am ddeialog mwy ystyrlon.
Tybir fod y Prif Weinidog Sheikh Khalifa bin Salman al-Khalifa yn ddigyfaddawd ac yn gyndyn o wneud unrhyw gonsesiynau oherwydd byddai hynny ond yn annog arweinwyr yr wrthblaid i fynnu mwy.
Ar y llaw arall, ystyrir bod Tywysog y Goron Salman al-Khalifa, yn gymedrolwr, ac mae'r wrthblaid yn awyddus iddo fod yn rhan o unrhyw ddeialog. Roedd hi'n ymddangos bod Tywysog y Goron wedi cael ei neilltuo yn dilyn ymgyrch y lluoedd diogelwch yn 2011, ond ym Mawrth 2013 fe'i penodwyd yn ddirprwy brif weinidog gan y Brenin Hamad, arweiniodd bobl i feddwl y byddai'r brenin efallai'n barod i fodloni rhai o ofynion yr wrthblaid.
Fodd bynnag, bu i'r ddeialog genedlaethol a lansiwyd ym mis Chwefror 2013 fethu â datrys dim, ac fe'i gohiriwyd ym mis Ionawr 2014.
[image: image5.jpg]



Mae Bahrain yn ganolfan ariannol a chanolfan fancio ranbarthol
· www.bbc.co.uk/news/world-middle-east-22122792
     GP Bahrain: Y BBC yn egluro cefndir y protestiadau 16/04/2013
GP Bahrain: Y BBC yn egluro cefndir y protestiadau
Bill Law, Dadansoddwr y Gwlff
· 16 Ebrill 2013
· O Adran Dwyrain Canol

Bu i afreolaeth ar yr ynys orfodi canslo Grand Prix Bahrain 2011
Afreolaeth ym Mahrain
Wrth i Fformiwla 1 ddychwelyd i Fahrain yr wythnos hon, mae protestwyr yng ngwladwriaeth fechan y Gwlff unwaith eto wedi bygwth tarfu ar y Grand Prix blynyddol. Ond pwy sy'n protestio a pham?
Mae Teyrnas Bahrain, sy'n cynnwys 33 o ynysoedd yng Ngwlff Persia ac sy'n fechan iawn o'i chymharu â'i chymydog Saudi Arabia, wedi dioddef afreolaeth a therfysg bron yn ddyddiol am fwy na dwy flynedd. 
Cychwynnodd y problemau pan gydiwyd y wlad yn ysbryd y Gwanwyn Arabaidd, ton chwyldroadol o brotestiadau a rhyfeloedd cartref yn y byd Arabaidd, yn gynnar yn 2011.
Cychwynnodd protestiadau ym mhrif ddinas Bahrain, Manama, ar 14 Chwefror 2011, pan fu i brotestwyr feddiannu tirnod eiconig, y Gylchfan Berl. Roeddent eisiau gweld diwygio a democratiaeth mewn gwlad sydd wedi ei rheoli gan deulu brenhinol al-Khalifa am dros 200 mlynedd.
Roedd llawer o'r protestwyr, ond nid pob un, yn Fwslemiaid Shia, sef mwyafrif poblogaeth Bahrain.
Fel dwy brif gangen Cristnogaeth, sef Pabyddiaeth a Phrotestaniaeth, rhennir Islam yn fras yn ddau brif ddehongliad: Shia a Sunni.
Mae tua 600,000 o bobl yn byw ym Mahrain, a'r boblogaeth Shia yw tua 60% o'r nifer hwnnw. Mae cymuned fawr o alltudion yn codi cyfanswm y boblogaeth i dros filiwn. Mae'r teulu al-Khalifa, fel y rhan helaeth o'u cyd Arabiaid yn y Dwyrain Canol, yn Fwslemiaid Sunni.
Mwyafrif anhapus
Am ddegawdau mae poblogaeth Shia Bahrain wedi cwyno am wahaniaethu, diweithdra uchel a thai annigonol mewn gwlad a ymgyfoethogodd gyntaf ar arian yr olew a ddarganfuwyd yn 1931.

Paratoadau'r Grand Prix yn eu hanterth ar Drac Rhyngwladol Bahrain.
Yn y 1990, bu ymgyrch eang i dawelu'r protestiadau. Roedd arweinwyr crefyddol Shia, ffigyrau gwleidyddol yr wrthblaid ac ymgyrchwyr hawliau dynol yn wynebu cael eu harestio ar fympwy a'u cam-drin yn y ddalfa. Bu farw deugain o bobl wrth i'r llywodraeth sathru ar y protestiadau.
Bu i'r sefyllfa yn y wlad wella'n fawr pan ddaeth brenin newydd i rym yn 1999 gydag addewid i ddiwygio.
Bu i'r Brenin Hamad lywyddu etholiadau seneddol, ymlacio gwaharddiadau ar y wasg a chreu diwygiadau economaidd a roddodd obaith newydd i ymgyrchwyr hawliau dynol a'r mwyafrif Shia.
Yn yr hinsawdd obeithiol honno y sicrhaodd Bahrain y fraint o gael lle yng nghalendr Fformiwla 1. Roedd y ras gyntaf, a gynhaliwyd ar Drac Rhyngwladol Bahrain, a gostiodd £94m, yn Sakhir yn 2004, yn llwyddiant mawr.
Cofleidiwyd y digwyddiad gan bawb bron ym Mahrain, ac fe'i cynhaliwyd yn ddidrafferth am nifer o flynyddoedd.
Tywysog â gweledigaeth
Gweledigaeth mab y brenin, Tywysog y Goron Salman bin Hamad al-Khalifa oedd denu  F1 i Fahrain.

Tywysog y Goron Salman oedd yn gyfrifol am ddenu F1 i Fahrain
Mae'n cael ei ystyried gan lawer fel moderneiddiwr a diwygiwr, a gwelodd botensial digwyddiad rhyngwladol fyddai'n cyflwyno'r wlad i gynulleidfa fyd-eang anferth.
Ynghyd â'i diwygiadau eraill, roedd Bahrain wedi sefydlu ei hun fel gwladwriaeth flaengar yn y Gwlff, yn agored i'r gorllewin a'i ddylanwadau. Bu i F1 fod yn blatfform gwych i fynegi'r neges honno. Bu i'r wlad a'r ras ffynnu.
Ond daeth y daith braf i ben yn 2011, pan fu i afreolaeth yn y deyrnas o ynysoedd orfodi gohirio a chanslo'r Grand Prix.
Roedd meddiannu'r Gylchfan Berl yn ddigwyddiad heddychlon a drodd yn waedlyd yn fuan iawn. Cliriwyd y gylchfan drwy rym, gan adael tri yn farw a channoedd wedi'u hanafu.
Gorfodwyd y llywodraeth i gymryd cam yn ôl wrth i'r protestio heddychlon barhau ac ailfeddianwyd y gylchfan.
Cliriwyd y gylchfan yn derfynol pan fu i filwyr o Saudi Arabia a gwladwriaethau eraill Cyngor Cydweithredu'r Gwlff (CCG) gyrraedd y deyrnas ym Mawrth 2011 ar adeg o gywilydd i deulu Khalifa.
Canslo ras
Amserlen argyfwng Bahrain
· 14 Chwefror 2011: Protestwyr yn meddiannu tirnod eiconig, y Gylchfan Berl yn y brifddinas.
· 14 Mawrth: Lluoedd Cyngor Cydweithredu'r Gwlff dan arweiniad milwyr Saudi yn cyrraedd Bahrain. Yr Heddlu yn clirio'r Gylchfan Berl.
· Mawrth-Ebrill: Cannoedd yn cael eu harestio, miloedd yn cael ei diswyddo. Protestio'n parhau, 35 yn cael eu lladd, canslo F1
· 23 Tachwedd: Protestio'n parhau wrth i Cherif Bassiouni ryddhau adroddiad damniol ar gam-drin a thorri hawliau dynol. Awdurdodau yn derbyn y canfyddiadau
· Ebrill 2012, F1 yn dychwelyd er gwaethaf protestio yn erbyn hynny
· 10 Chwefror 2013: Yr wrthblaid a lluoedd y llywodraeth yn agor deialog, ond yr afreolaeth yn parhau
Yn ystod y misoedd a ddilynodd ymyrraeth CCG a chanslo'r ras, bu farw dros 50 o bobl, yn cynnwys pum swyddog diogelwch.
Arestiwyd cannoedd o bobl, arteithiwyd llawer yn y carchar a'u collfarnu gerbron tribiwnlysoedd milwrol, a diswyddwyd 4,000 o bobl yn ddisymwth, yn cynnwys 29 oedd yn gweithio i drac Sakhir.
Roedd y rhan helaeth o'r rhai yr effeithiwyd arnynt, yn cynnwys holl weithwyr Trac Rhyngwladol Bahrain, yn Fwslemiaid Shia.
Bu i brotest ryngwladol arwain at benodi panel o arbenigwyr hawliau dynol gan y Brenin Haman er mwyn archwilio i ddigwyddiadau Chwefror a Mawrth 2011.
Dan arweiniad yr Eifftiwr, Cherif Bassiouni, roedd Adroddiad Comisiwn Ymholi Annibynnol Bahrain (CYAB) yn dditiad damniol o'i lywodraeth, ond derbyniodd Brenin Hamad y canfyddiadau ac addawodd y byddai diwygio ysgubol.
Mae'r llywodraeth yn dweud, fel prawf o'i hymrwymiad i ddiwygio, bod systemau cyfreithiol a gorfodi'r gyfraith wedi cael eu trawsnewid, bod gweithwyr oedd wedi'u diswyddo'n annheg wedi cael eu swyddi'n ôl, ac y sefydlwyd uned erlyn arbennig er mwyn ymchwilio i honiadau o gam-drin.

Mae miloedd yn dod allan i brotestio yn rheolaidd mewn pentrefi Shia o gwmpas y brifddinas
Ond mae'r beirniaid yn dweud nad oes fawr ddim wedi newid ers cyhoeddi'r adroddiad. Maent yn cyfeirio at y carcharorion gwleidyddol sy'n dal yn y carchar, at yr arestio parhaus, at yr hyn maent yn ei alw'n guro protestwyr ifanc yn groes i'r gyfraith, ac at y defnydd helaeth o nwy dagrau.
Aeth ras llynedd yn ei blaen ond mewn awyrgylch o densiwn parhaus a diogelwch llymach oedd yn wahanol iawn i'r teimlad dathliadol y bu i F1 a Bahrain ei fwynhau cyn gwrthgodiad 2011.
A bu i bedwar peiriannydd o dîm Force India gael eu dal am gyfnod byr mewn gwrthdaro ar briffordd rhwng criw ifanc oedd yn hyrddio coctels Molotov a'r heddlu oedd ymateb â nwy dagrau.
Ni anafwyd yr un aelod o staff Force India, ond yn dilyn hynny bu i ddau aelod o'r tîm ofyn i gael dychwelyd adref.
Ffrwydrad car yn ysgwyd y brifddinas
Mae'r llywodraeth wedi ceisio sicrhau dilynwyr F1 a'r gymuned ryngwladol bod ras eleni yn ddiogel.
Mewn cynhadledd y wasg, bu i Samira Rajab, gweinidog Materion Gwybodaeth Bahrain, ddisgrifio'r sefyllfa ym Mahrain fel "calonogol iawn" gan feio'r wasg ryngwladol am "wneud môr a mynydd o fater diogelwch".
"Ni fu unrhyw gynnydd mawr mewn trais ar lawr gwlad yn ddiweddar wrth i Grand Prix F1 Bahrain agosáu," meddai'r gweinidog.
Fodd bynnag bu i  ffrwydrad car yng nghalon Manama ychydig oriau'n ddiweddarach   amlygu nad oedd popeth yn fêl i gyd ym Mahrain, er gwaetha'r sicrwydd a gafwyd.
Bu i grŵp protestio cudd sy'n galw ei hun yn fudiad Chwefror 14 gymryd y clod am y ffrwydrad.
Wrth i'r afreolaeth barhau ac ychydig o gynnydd yn cael ei wneud, mae ieuenctid dig o bentrefi Shia yn parhau â'r peledu dyddiol â choctels Molotov, gan losgi rhwystrau ffyrdd o deiars a chynnal brwydrau â'r heddlu.
Nid yw ymateb yr awdurdodau ar brydiau wedi bod yn llai treisgar o gwbl, gyda'r heddlu yn tanio bwledi adar o agos ac yn defnyddio llawer o nwy dagrau ar brotestwyr heddychlon a threisgar. 
Oherwydd bod Bahrain yn lle bach a bod y rhan fwyaf o'i thrigolion yn byw mewn ardal nad yw'n llawer mwy na Llundain a'i maestrefi, mae'r afreolaeth barhaus yn effeithio ar bawb mewn rhyw ffordd neu'i gilydd.
Mwy na ras
Yn wahanol i bob lleoliad F1 arall, mae Bahrain yn sownd mewn cors wleidyddol, heb ffordd hawdd allan ohoni. Mae'n sicr y byddai trefnwyr F1 wrth eu bodd petai'r anghydfod  gwleidyddol sydd ynghlwm â'r digwyddiad yn tawelu.
Ond mae F1 ym Mahrain wedi dod i olygu llawer mwy na grand prix yn unig.
Yn eironig, statws byd-eang F1 sydd wedi sicrhau bod y ras, yn wahanol i bob digwyddiad chwaraeon arall a gynhelir ym Mahrain, wedi dod yn symbol strategol i'r ddwy ochr.
I'r llywodraeth a'i chefnogwyr, mae cynnal ras F1 yn dangos bod y deyrnas yn sefydlog ac yn ôl ar y cledrau. I'r wrthblaid, nid yw'r ras yn ddim mwy nag ymdrech i guddio'r hyn maent yn ei alw'n wirionedd annymunol bywyd bod dydd yn y wlad.
I bobl gyffredin Bahrain ac aelodau'r gymuned alltud fawr, mae F1 yn ffordd o roi i'r neilltu, am ychydig ddyddiau o leiaf, y ffyrdd gaiff eu cau gan deiars yn llosgi, mannau gwirio'r heddlu ac arogl nwy dagrau yn yr awyr.
Ond, o ystyried ffrwydrad dydd Sul, sloganau gwrth F1 ar furiau, a phrotestwyr yn addo mwy o darfu, efallai y bydd hynny'n anodd.
· Defnyddio nwy dagrau i dawelu protestiadau Grand Prix Bahrain 17/4/2013
F1: Defnyddio nwy dagrau i dawelu protestiadau Grand Prix Bahrain

Cyhuddo'r llywodraeth o gloi protestwyr cyn y Grand Prix proffidiol
LOVEDAY MORRIS 
Dydd Mercher 17 Ebrill 2013
			

	
	
	
	
	
	


Taniodd lluoedd diogelwch nwy dagrau i wasgaru protestwyr mewn ysgol uwchradd ym Mahrain wrth i'r galwadau gynyddu i ohirio'r ras Fformiwla 1 y penwythnos hwn o ganlyniad i gynnydd mewn trais.
Digwyddodd y gwrthdaro yn dilyn arestio myfyriwr yn yr ysgol i fechgyn, ymysg cyhuddiadau bod y llywodraeth yn arestio protestwyr problemus posibl ar fympwy cyn y Grand Prix. Dywedodd y Weinyddiaeth Gartref y deliwyd â "dihirod" yn Ysgol Al Jabriya yn y brif ddinas Manama yn unol â'r gyfraith.
Mae'r awdurdodau wedi dyblu eu hymdrechion yn ystod yr wythnosau diwethaf i dawelu'r afreolaeth sydd wedi effeithio ar y wlad am y ddwy flynedd diwethaf, ers i brotestwyr, yn bennaf o boblogaeth fwyafrifol Shia y wlad, fynd allan i'r strydoedd i gwyno am wahaniaethu eang o dan frenhiniaeth Sunni y wlad.
Hyd yma mae Bernie Ecclestone, pennaeth Fformiwla Un - y mae ei goffrau yn derbyn $40m (£26m) o ffioedd cynnal gan Fahrain - wedi gwrthod y galwadau i ohirio'r ras. Bu iddo gymharu'r protestwyr i'r rhai oedd yn protestio yn erbyn angladd y farwnes Thatcher, gan ddweud bod "pobl yn defnyddio'r pethau yma pan fo'r cyfle'n codi". Mae'n gwrthod ystyried gohirio er bod gwrthdaro treisgar yn digwydd yn aml ac ymrafael â'r lluoedd diogelwch wedi cynyddu yn ystod yr wythnosau diwethaf wrth i brotestwyr fynnu bod y ras yn cael ei chanslo. Bu i gyfres o ffrwydradau bach ysgwyd y wlad ar ddydd Sul, gan ychwanegu at bryderon ynglŷn â diogelwch.
Ni achosodd y ffrwydradau, y bu i un ohonynt ddinistrio car yn ardal bancio'r ddinas, unrhyw anafiadau, ond bu i Gynghrair Ieuenctid Chwefror 14 hawlio cyfrifoldeb a bygwth mwy o weithredu os na fydd y ras yn cael ei chanslo, mewn ymgyrch a elwir ganddynt yn "fflamau folcanig". Bu i grŵp o ymgyrchwyr Anhysbys hefyd fygwth difetha "parti" Mr Ecclestone, gan alw arno i "ganslo ei ras waedlyd nawr".
Roedd lluniau a fideos o'r digwyddiad yn yr ysgol yn dangos dynion ifanc yn taflu poteli at luoedd diogelwch cyn i nwy dagrau gael ei danio. Ar ddydd Llun, bu i’r heddlu arestio myfyriwr 17 oed, Hassan Humidan, yn yr ysgol.
Yn gynharach yr wythnos hon bu i Human Rights Watch gyhuddo'r llywodraeth o arestio nifer o ddynion ifanc mewn cyfres o ymosodiadau ben bore ers dechrau'r mis. Bu i Amnesty Rhyngwladol hefyd gondemnio penderfyniad llywodraeth Bahrain i ddiwygio'r cod penyd er mwyn ei galluogi i roi hyd at bum mlynedd o garchar i unrhyw un fyddai'n euog o sarhau Brenin Hamad bin Isa Al Khalifah neu unrhyw symbolau cenedlaethol eraill. "Mae cynyddu'r gosb am feirniadu Brenin Bahrain yn ymdrech arall i ffrwyno ymgyrchwyr cyn y Grand Prix", meddai Hassiba Hadj Sahraoui, dirprwy gyfarwyddwr rhaglen Amnesty yn y Dwyrain Canol a Gogledd Affrica.
Mae grŵp o 20 o ASau Prydain wedi ymuno yn y gwrthwynebiad gan alw am ganslo'r ras. "Rwy’n meddwl y byddai'r rhan fwyaf o bobl sy'n arddel democratiaeth yn ffieiddio petaech yn caniatáu i gymal Bahrain o bencampwriaeth Fformiwla Un fynd yn ei blaen ymysg y cam-drin a'r torri hawliau dynol mwyaf erchyll," meddai Grŵp Seneddol yr Holl Bleidiau ar ran Democratiaeth ym Mahrain mewn llythyr i bennaeth F1.
Mae llywodraeth Bahrain yn ceisio pontio rhaniad gwleidyddol cynyddol drwy gymryd rhan mewn "deialog genedlaethol" gyda grwpiau gwrthwynebus. Mae Mr Ecclestone wedi cynnig siarad â chynrychiolwyr Al Wefaq, y brif wrthblaid, fel y gwnaeth llynedd.
Fodd bynnag, mae'r gwrthbleidiau gwleidyddol Shia traddodiadol wedi colli cefnogaeth ymysg nifer o'r protestwyr, gyda llawer o'r ieuenctid yn honni eu bod wedi colli eu perthnasedd. Nid yw Al Wefaq wedi galw am ganslo'r F1, oherwydd ei bod yn ofni y byddai hynny'n difetha'r trafodaethau.
“Nid ydynt yn adlewyrchu'r strydoedd" meddai Sayed Ahmed, ymgyrchydd o Fahrain sydd bellach yn byw yn y DU ar ôl iddo gael ei anafu mewn protestiadau yn ystod Fformiwla Un llynedd a'i garcharu a'i arteithio yn 2011. "Mae'r neges ar y strydoedd yn amlwg, nid ydynt eisiau ras ar eu gwaed. Mae'r diogelwch a ddefnyddir yn enfawr - mae'n gyfraith rhyfel nad ydyw wedi ei datgan."
· www.iaa.bh/Responsedetails.aspx?id=90
Ymatebion i'r Independent gan Awdurdod Materion Gwybodaeth Bahrain - F1: defnyddio Nwy Dagrau i dawelu protestiadau Grand Prix Bahrain
17 Ebrill 2013
Ymatebion i'r Independent gan Awdurdod Materion Gwybodaeth Bahrain - F1: defnyddio Nwy Dagrau i dawelu protestiadau Grand Prix Bahrain - 16 Ebrill 2013
Annwyl Olygydd,


Rydym yn ysgrifennu atoch i roi goleuni ar safbwynt gwahanol i'r un a bortreadir gan Loveday Morris “F1: Defnyddio Nwy dagrau i dawelu protestiadau Grand Prix" (Ebrill 16 2013) oherwydd nad yw'r awdur wedi cyfleu darlun cyflawn o'r amgylchedd presennol.

I ddechrau, mae angen egluro nad yw gwasgaru protestiadau yn ganlyniad i fenter ragweithiol i dargedu unigolion am eu safbwyntiau, ond yn hytrach am fynegi'r anniddigrwydd hwn drwy dorri'r gyfraith yn dreisgar a rhoi gweddill y gymuned mewn perygl mawr. Bu i'r digwyddiad  yn Ysgol Jabriya, y mae'r awdur yn cyfeirio ato, ddigwydd ar ôl i fyfyrwyr daflu cerrig, diffoddwyr tân a rhodenni metel dros furiau'r ysgol ar geir oedd yn agosáu. Mae'r bobl ifanc yma wedi cael eu gwleidyddoli gan aelodau mwy radical o'r gymuned, ac maent wedi cyfaddef eu bod yn gyfrifol am gyfres o weithredoedd terfysgaidd yn cynnwys nifer o ffrwydradau ceir ar draws y wlad. Nid yw'r safbwyntiau radical yma yn cynrychioli'r boblogaeth, ddim hyd yn oed ffrynt y gwrthbleidiau.

Nid yw Grand Prix Bahrain yn gam yn ôl o ran awydd y llywodraeth i ddiwygio, ond mewn gwirionedd mae'n atgyfnerthu ymrwymiad Bahrain i wella bywydau dinasyddion yr effeithiwyd arnynt yn ddifrifol gan y dirwasgiad byd-eang, yn ogystal ag afreolaeth ranbarthol. Mae astudiaeth annibynnol wedi profi bod y ras wedi creu effaith economaidd gros o $295m yn y gorffennol, ac wedi cefnogi 3000 o swyddi yn y sectorau manwerthu, busnes a lletygarwch. Mae'r ffaith hon yn unig yn cefnogi ateb nifer o'r cwynion cymdeithasol a glywir yn y wlad.

Yn groes i'r un alwad a wnaethpwyd gan Seneddwyr y DU llynedd, bu i arolwg a gynhaliwyd gan Nielson ddangos bod 77% o'r dinasyddion o blaid ras 2012 oherwydd ei manteision economaidd a chymdeithasol. Atgyfnerthwyd y pôl yma gan y 28,000 o wylwyr a fynychodd y digwyddiad, sy'n golygu mai hon oedd trydedd ras fwyaf poblogaidd Bahrain. Ar ôl cyrraedd y wlad, teimlodd y gyrrwr Fformiwla Un, Allan McNish a'i gydweithwyr bod "[y cyfryngau rhyngwladol] yn gwneud môr a mynydd o'r hyn oedd yn digwydd ar lawr gwlad" mewn perthynas â'r sefyllfa ym Mahrain.

Cychwynnodd Grand Prix Bahrain yn 2004, cyn y gwrthgodiad a'r Gwanwyn Arabaidd, ac mae'n annheg bod unigolion yn manteisio ar y digwyddiad hwn nawr am resymau gwleidyddol. Byddwn bob amser yn croesawu beirniadaeth adeiladol, cyn belled a bod hynny'n ystyried y consensws cyffredinol.


Yn gywir,
Salman H. AlJalahma
Swyddog y Cyfryngau
Awdurdod Materion Gwybodaeth
· www.bbc.co.uk/sport/0/formula1/17804598   (Fideo)
Niki Lauda yn dweud y dylid cadw F1 'ar wahân' i wleidyddiaeth
· Gwall! Cyfeiriad yr hyperddolen ddim yn ddilys. 
Bernie Ecclestone yn rhoi ei droed ynddi eto gyda sylwad 'twp' yn Bahrain 20/04/2013
Bernie Ecclestone yn rhoi ei droed ynddi eto gyda sylwad 'twp' ym Mahrain
• Pennaeth F1 yn beirniadu llywodraeth Bahrain am gynnal y ras
• Tywysog y Goron yn chwerthin am y mater: 'Dim ond Bernie yn bod yn Bernie'

Bu i sylwadau Bernie Ecclestone cyn Grand Prix Bahrain fod yn destun diddanwch i Dywysog y Goron. 'Dim ond Bernie yn bod yn Bernie' Llun: Hoch Zwei/Action Images
Paul Weaver yn Sakhir
Dydd Sadwrn 20 Ebrill 2013 17.57 BST Diweddarwyd ddiwethaf ar ddydd Mercher 21 Mai 2014 20.00 BST
Mae gan Bernie Ecclestone  dueddiad i fod yn lletchwith sydd wedi dod yn fwy amlwg wrth i bob un o'i 82 o flynyddoedd fynd heibio. Ond fe achosodd i'r clychau larwm ganu yma pan ymddangosodd ei fod wedi galw llywodraeth Bahrain yn "dwp" am gynnal grand prix oherwydd y cyfleoedd yr oedd hyn yn ei gyflwyno i brotestwyr o blaid democratiaeth.
Roedd yn ras arall ac yn smonach arall gan bennaeth Fformiwla Un, a ddywedodd unwaith fod Adolf Hitler wedi cyflawni pethau, ac awgrymodd ddydd Gwener bod popeth yn iawn ym Mahrain ond na fyddai yn cynnal ras yn Syria. Roedd y pennaeth 82 oed wedi trefnu i gyfarfod unwaith eto am drafodaethau ag arweinwyr y gwrthbleidiau.
Mae sensitifrwydd yn acíwt iawn yn y rhan hon o'r byd yn dilyn y penderfyniad dadleuol i ddod â F1 yn ôl i'r deyrnas fechan yn y Gwlff mor fuan yn dilyn y marwolaethau yn ystod protestiadau 2011. Mewn gwirionedd, roedd Bernie Ecclestone, sydd yr wythnos hon wedi bod yn gadarnhaol iawn ynglŷn â ras sy'n parhau i ddenu sylw negyddol yn y wasg, yn ceisio gwneud sylwad cellweirus, ac mae'n ymddangos iddo ddod allan yn anghywir. Yr hyn a ddywedodd mewn gwirionedd wrth Dan Roan o BBC Sport, oedd wedi gofyn iddo a oedd y ras wedi ei gwleidyddoli, oedd: "Rydym yn credu bod y llywodraeth mewn ffordd wedi bod yn wirioneddol dwp i gynnal y ras [oherwydd] ei bod yn blatfform i bobl ei ddefnyddio ar gyfer protestio."
Ychwanegodd Ecclestone: "Mae hi [y ras] yn dda. Nid wyf yn credu y dylen ni benderfynu ar y wleidyddiaeth, boed hynny'n dda neu'n ddrwg. Mae'n drac da, yn ras dda, ac rydym yn credu bod pawb yn hapus, felly rydym ni yma."
Pan ailadroddwyd ei sylwadau yn ddiweddarach yn y padog, bu i dywysog y goron chwerthin: "Dyna Bernie yn bod yn Bernie", meddai'r Tywysog Salman bin Hamad Isa al-Khalifa wrth ymweld â'r trac. "Rwyf wrth fy modd gyda Bernie a'i ddyfyniadau. Rwy'n meddwl ei fod yn ddoniol. Mae gen i synnwyr doniolwch. Bydd pobl yn gwybod mai bod yn wawdlyd y mae ef. Rwyf yn meddwl bod hyn yn ddoniol, ac ni allaf ddiolch digon iddo am ei gefnogaeth."
Roedd ras llynedd yn drychineb cysylltiadau cyhoeddus i F1 a llywodraeth Bahrain wrth i'r ras gael ei chynnal mewn cyd-destun o brotestio a gormes. Eleni mae'r trefniadau diogelwch yn y trac ac yn y brif ddinas, Manama, yn dynnach, ond hyd yn oed wrth i Ecclestone a thywysog y goron siarad, cafwyd adroddiadau heb eu cadarnhau bod protestwyr yn dioddef trais. Efallai bod Bernie wedi bod yn iawn wedi'r cyfan.
· www.telegraph.co.uk <http://www.telegraph.co.uk> >sport>Motorsport>Formula One  Pennaeth F1 Bernie Ecclestone yn dweud bod llywodraeth Bahrain yn 'dwp' am ganiatáu’r grand prix heddiw yn nheyrnas broblemus y Gwlff gan y byddai'n rhoi llais i brotestwyr hawliau dynol. 20/04/2013
Pennaeth F1 Bernie Ecclestone yn dweud bod llywodraeth Bahrain yn 'dwp' am gynnal y ras
Mae Bernie Ecclestone wedi dweud bod llywodraeth Bahrain yn 'dwp' am ganiatáu’r grand prix heddiw yn nheyrnas broblemus y Gwlff gan y byddai'n rhoi llais i brotestwyr hawliau dynol.

Ymosodiad: Ecclestone a'r Tywysog Salman Bin Hamad Al Khalifa, y mae pennaeth F1 wedi beirniadu ei wlad  Llun: GETTY IMAGES 


Gan Oliver Brown, Bahrain
11:00PM BST 20 Ebrill 2013
Mewn sylwadau annoeth, wrth i brotestiadau o blaid democratiaeth barhau yn y brifddinas Manama, dywedodd pennaeth Fformiwla Un: "Rydym yn credu bod y llywodraeth mewn ffordd wedi bod yn wirioneddol dwp i gynnal y ras oherwydd ei bod yn blatfform i bobl ei ddefnyddio ar gyfer protestio."
Gyda mwy o afreolaeth ddoe ym mhentrefi Shia anghysbell Bahrain, ymhell oddi wrth drac Sakhir, go brin fod Ecclestone wedi anwylo ei hun i'r protestwyr nac i'r gyfundrefn lywodraethol sy'n talu £26 miliwn y flwyddyn am y fraint o gynnal y ras brynhawn Sul.
Bu i'r pennaeth 82 oed, pan ofynnwyd iddo a ddylai ddod â Fformiwla Un  i wlad sydd â hanes diweddar o gam-drin a thorri hawliau dynol, ateb drwy ddweud nad oedd cymryd safbwynt moesol yn rhan o'i swydd.
"Nid ydym yn mynd i unrhyw le i feirniadu sut mae gwlad yn cael ei rheoli," meddai. "Rwyf yn parhau i ofyn i bobl, pa hawliau dynol - nid wyf yn gwybod beth ydynt.
"Yr hawliau yw bod y bobl sy'n byw yn y wlad yn ufuddhau i gyfreithiau'r wlad honno, beth bynnag yr ydynt. Gallaf fod yn Affrica a gyrru ar 200kmya ar y briffordd heb broblem. Os gwnaf yr un peth yn Lloegr, byddaf mewn trafferth. Felly mae'n fater o beth yw'r deddfau, mae angen i bobl eu parchu."
Neithiwr honnodd tywysog y goron Bahrain nad oedd yn pryderu bod Ecclestone wedi galw'r llywodraeth yn "dwp". "Dyna Bernie yn bod yn Bernie," meddai'r Tywysog Salman bid Hamad bin Isa Al Khalifa. "Bydd pobl yn gwybod mai bod yn wawdlyd y mae ef. Mae gen i synnwyr doniolwch."
Ynglŷn â chyfundrefnau sydd â hanes amheus mewn perthynas â hawliau dynol, holwyd Ecclestone a fuasai modd ei berswadio i  fynd â'r grand prix i Ddamascus petai gan Syria drac yno. "Bydd raid i ni weld", meddai. Yn ddiweddarach, ceisiodd Dan Roan, gohebydd y BBC a ofynnodd y cwestiwn, fynnu bod deiliad hawliau masnachol Fformiwla Un wedi gwneud y sylwad gyda'i dafod yn ei foch..
Roedd Ecclestone yn feirniadol iawn o Grŵp Seneddol yr Holl Bleidiau ar ran Democratiaeth ym Mahrain, sef y grŵp o ASau dan arweiniad gweinidog cyfiawnder yr wrthblaid Andy Slaughter, sydd wedi galw am ganslo'r grand prix.
Dywedodd: "Mae ASau yn dda iawn. Rydym yn eu gweld rhyw unwaith y flwyddyn. Nid ydym yn eu gweld fel arall. Maent yn ymddangos yn ddisymwth, sy'n beth da mewn gwirionedd, oherwydd nad oes neb yn gwybod pwy ydynt ac maent yn cael eu henwau yn y papur."
Dim ond ychydig oriau ar ôl i Ecclestone ddiystyru'r pryderon ynglŷn â hawliau dynol, neithiwr cafwyd adroddiadau heb eu cadarnhau am anghydfodau sylweddol yng
nghymuned Shia Sanabis, i'r gorllewin o Manama.
Bu i Ala'a Shehabi, arweinydd grŵp Bahrain Watch, a llefarydd answyddogol ar ran y protestwyr, ddisgrifio  "golygfa o gyflafan" ar Twitter yn y tŷ yr oedd yn ymweld ag ef. Ysgrifennodd: "Mae'n sefyllfa afreolus. Mae'r heddlu wedi llenwi'r tŷ â nwy dagrau a chwistrellwyd merched yn eu hwynebau."
· www.dailymail.co.uk     >Sport>F1
Bernie Ecclestone yn rhoi golau gwyrdd i Azerbaijan gynnal Grand Prix Ewrop y tymor nesaf er gwaethaf pryderon am hawliau dynol.  19/04/2015
Bernie Ecclestone yn rhoi golau gwyrdd i Azerbaijan gynnal Grand Prix Ewrop y tymor nesaf er gwaethaf pryderon am hawliau dynol. 
· Bydd Grand Prix Ewrop yn cael ei gynnal yn Azerbaijan y flwyddyn nesaf
· Beirniadwyd y weriniaeth oedd yn arfer bod yn rhan o'r Undeb Sofietaidd am hanes gwael mewn perthynas â hawliau dynol 
· Mae Bernie Ecclestone yn honni bod F1 wedi cynnal ei ddiwydrwydd dyladwy
Gan IAN PARKES
Cyhoeddwyd: 19:02, 19 Ebrill 2015 | DIWEDDARWYD: 07:50, 20 Ebrill 2015
Mae pennaeth Fformiwla Un Bernie Ecclestone wedi rhoi ei sêl bendith i Azerbaijan cyn ei thymor cyntaf y flwyddyn nesaf er gwaethaf pryderon difrifol ynglŷn â hanes hawliau dynol y wlad.
Nododd adroddiad 2015 Human Rights Watch ar y weriniaeth a arferai fod yn rhan o'r Undeb Sofietaidd y bu 'dirywiad dramatig yn ei record oedd eisoes yn wael' yn arbennig mewn perthynas â thrin y rhai sy'n gwrthwynebu ei chyfundrefn wleidyddol.
Fodd bynnag, mae Bernie Ecclestone yn honni bod F1 wedi cynnal ei ddiwydrwydd dyladwy ar Azerbaijan. Bydd y brifddinas, Baku, yn cynnal ras stryd fydd yn cael ei galw'n Grand Prix Ewrop.

Mae Bernie Ecclestone, wrth siarad ym Mahrain, wedi cadarnhau y bydd Azerbaijan yn cynnal Grand Prix Ewrop.

+5Bydd y ras yn cael ei chynnal yn y brifddinas Baku, er gwaethaf hanes gwael y wlad mewn perthynas â hawliau dynol
Pan ofynnwyd iddo a fyddai record hawliau dynol Azerbaijan yn cael ei gwirio, atebodd y pennaeth 84 oed:  'Rydym wedi gwneud.
'Rwy'n meddwl bod pawb yn hapus. Nid yw'n ymddangos bod unrhyw broblem fawr ynglŷn â hynny.
''Nid oes amheuaeth na fydd ar y calendr. Fe fydd yn ras arall dda.
Yn ddiweddar cyhoeddodd y gamp 'Ddatganiad o Ymrwymiad i Barchu Hawliau Dynol' a bostiwyd ar wefan formula1.com.
Roedd yn datgan: 'Mae Grŵp Fformiwla Un yn ymrwymedig i barchu hawliau dynol a gydnabyddir yn rhyngwladol yn ei weithrediadau byd-eang.
'Er ein bod yn parchu hawliau dynol mewn perthynas â'n holl weithgareddau, rydym yn canolbwyntio ein hymdrechion mewn perthynas â'r meysydd hynny sydd o fewn cylch ei  dylanwad uniongyrchol.'
Ychwanegodd y byddai'r gamp hefyd yn 'dynodi ac asesu...unrhyw effeithiau hawliau dynol difrifol gwirioneddol neu bosibl y gallem fod yn ymwneud â hwy naill ai drwy ein gweithgareddau ein hunain neu o ganlyniad i'n cysylltiadau busnes, yn cynnwys, ond nid yn gyfyngedig i, ein cyflenwyr a'n hyrwyddwyr.'
+5
Roedd adroddiad Human Rights Watch ar Azerbaijan yn 2015 yn eithaf damniol.
"Bu i lywodraeth Azerbaijan esgoli ei gormes yn erbyn ei beirniaid, ac mae hyn yn ddirywiad dramatig yn ei record oedd eisoes yn wael,' meddai'r adroddiad.
'Mae'r awdurdodau wedi collfarnu a charcharu o leiaf 33 o ymgyrchwyr hawliau dynol, ymgyrchwyr gwleidyddol a sifil, newyddiadurwyr a blogwyr ar gyhuddiadau gyda chymhelliant gwleidyddol, gan achosi i eraill ddianc o'r wlad neu fynd ar ffo.
'Bu i'r awdurdodau rewi cyfrifon banc grwpiau dinesig annibynnol a'u harweinyddion, amharu ar eu gwaith drwy wrthod cofrestru grantiau tramor, a gwahardd rhai rhag teithio dramor.
'Bu i nifer o'r rhai a gedwid yn y ddalfa gwyno am gamdriniaeth gan yr heddlu. Gorfodwyd i nifer o sefydliadau, yn cynnwys nifer o grwpiau hawliau dynol blaengar, roi'r gorau i'w gweithgareddau.'
Fodd bynnag, mae pryderon yn parhau ynglŷn â Grand Prix yr Eidal, un o rasys mwyaf hanesyddol F1.
Ar hyn o bryd mae Ecclestone yn trafod cytundeb newydd gyda hyrwyddwyr ym Monza, oherwydd bod yr un presennol yn dod i ben yn dilyn ras y flwyddyn nesaf.
Mae swyddogion wedi egluro na allant bellach fforddio telerau Ecclestone, ac maent yn gobeithio y bydd yn gostwng ei ffioedd.
Fodd bynnag, mae'n ymddangos nad yw Ecclestone yn pryderu am golli cadarnle F1 yn Ewrop gan fod rasys allweddol fel y rhai yn Imola, Ffrainc a'r Almaen wedi diflannu.
'Bydd raid i ni aros a gweld. Nid oes ganddynt gytundeb. Digon tebyg i'r Almaen mewn gwirionedd,' meddai Ecclestone.
Pan awgrymwyd i Ecclestone na ellid meddwl am beidio cynnal y ras, atebodd: 'Fe ddyweda i un peth wrthych, dywedwyd hynny wrthyf i pan na chynhaliwyd ras yn Ffrainc mewn gwirionedd. A'r Almaen erbyn hyn. Mae gennym rai da yn eu lle, onid oes?'
 
· www.the guardian.com>home>world>middle east
Fformiwla Un yn ailfeddwl ynglŷn â'i safbwynt cyn Grand Prix Bahrain
Joe Sandler Clarke 17/04/2015
Fformiwla Un yn ailfeddwl ynglŷn â'i safbwynt cyn Grand Prix Bahrain
Mae ymgyrchwyr wedi perswadio Fformiwla Un i greu polisi hawliau dynol yn dilyn blynyddoedd o wrthod ymgysylltu â'r mater 




Gorymdeithwyr yn protestio yn erbyn ras Fformiwla Un Bahrain yn 2013. Llun: Hamad I Mohammed/Reuters
Joe Sandler Clarke

@JSandlerClarke


Dydd Gwener 17 Ebrill 2015 14.25 BST Diweddarwyd ddiwethaf ar ddydd Gwener 17 Ebrill 2015 14.51 BST
Mewn buddugoliaeth i'r ymgyrchwyr, mae'r sefydliad sy'n gyfrifol am rasio Fformiwla Un wedi ailfeddwl ynglŷn â'u polisi wrth i Grand Prix ddadleuol Bahrain agosáu, wrth gytuno i ffurfio polisi hawliau dynol.
Hyd yma mae pennaeth F1 Bernie Ecclestone wedi bod yn anfodlon trafod materion hawliau dynol, gan ddweud yn 2013: "Nid ydym yn mynd i unrhyw le i feirniadu sut mae gwlad yn cael ei rheoli. Rwyf yn parhau i ofyn i bobl, 'Pa hawliau dynol?' - Nid wyf yn gwybod beth ydynt. Yr hawliau yw bod y bobl sy'n byw yn y wlad yn ufuddhau i gyfreithiau'r wlad honno, beth bynnag yr ydynt." 
Mae'r newid meddwl wedi digwydd ar ôl i lywodraeth y DU gytuno i ymchwilio i gwyn gan sefydliadau hawliau dynol rhyngwladol a fu'n dadlau bod Grand Prix Bahrain rhwng 2012 a 2014 wedi arwain at fwy o gam-drin a thorri hawliau dynol, gan helpu i "gyflwyno delwedd ryngwladol o Fahrain sy'n groes i'r realiti o gam-drin a thorri hawliau dynol parhaus”.
O gipio tiroedd i ymddygiad gwrth undebau, mae busnesau'n gynyddol yn gorfod bod yn fwy atebol
Rolf Nieuwenkamp
 
Bu i Americans for Democracy and Human Rights in Bahrain (ADHRB) gyflwyno cwyn oedd yn honni bod F1 wedi torri canllawiau'r  Sefydliad ar gyfer Cydweithrediad a Datblygiad Economaidd (SCDE) ynglŷn â busnes cyfrifol, ac wedi gwneud dim i atal llywodraeth Bahrain rhag defnyddio dulliau gwaedlyd o dawelu protestwyr yn ystod y cyfnod cyn rasys 2012 a 2013, pryd y bu i'r protestiwr Salah Abbas farw ac  y bu i gannoedd gael eu hanafu.
Mae Pwynt Cyswllt Cenedlaethol y DU, sy'n cynnal yr ymchwiliad i'r gwyn hon, yn gytûn yn ei asesiad cychwynnol bod y ras ym Mahrain wedi cael ei "gwleidyddoli”, a bod yna risg newydd iddi gael ei defnyddio fel canolbwynt gweithredu gan wrthwynebwyr ac asiantaethau'r llywodraeth". Mae'n dweud bod angen i F1 edrych ar ei weithdrefn hawliau dynol o ganlyniad i hyn. Mae'n nodi nad yw'r wybodaeth a gyflwynwyd gan F1 hyd yma yn dangos llawer o dystiolaeth ei fod wedi ymgysylltu â'r mater hwn.
Fel ymateb, bu i F1 gyhoeddi datganiad yr wythnos hon yn cyhoeddi ei fod "wedi ymrwymo ei hun i barchu hawliau dynol ym Mahrain a gwledydd eraill y mae'n cynnal ei fusnes ynddynt". Ar un o dudalennau ei wefan, dan bennawd "hysbysiadau cyfreithiol" ceir  datganiad byr sy'n ymrwymo'r sefydliad i "ddeall a monitro effeithiau posibl ein gweithgareddau ar hawliau dynol drwy ein prosesau diwydrwydd dyladwy ”, ac i "ymgysylltu ag ymgynghori’n ystyrlon â rhanddeiliaid perthnasol mewn perthynas ag unrhyw fater a godir o ganlyniad i'n diwydrwydd dyledus, pan fo'n briodol".
Mae'r paratoadau ar gyfer Grand Prix Bahrain unwaith eto eleni wedi ei nodweddu gan afreolaeth wleidyddol. Dywedir bod y sefyllfa yn y wlad yn dirywio, gyda phrotestiadau o gwmpas y wlad a phobl yn cael eu harestio cyn y ras y penwythnos hwn, yn ôl Human Rights Watch. Mae lluniau fideo a welwyd gan y Guardian yn dangos protestwyr yn llosgi llun o Ecclestone ac yn gorymdeithio yn erbyn F1. Mae ymgyrchwyr dros hawliau dynol  ar lawr gwlad wedi cyfeirio at ymgyrch gan  y llywodraeth i dawelu protestwyr sy'n debyg i'r golygfeydd a welwyd cyn y Grand Prix yn ystod y blynyddoedd diweddar.
Dywedodd Sayed Ahmed Alwadaei, cyfarwyddwr Eiriolaeth Sefydliad Hawliau a Democratiaeth Bahrain: "Yn ystod rasys F1 blaenorol, rydym wedi gweld pobl yn cael eu lladd a'u cyrff yn cael eu taflu ar bennau toeau, pentrefi'n cael eu hamgylchynu gan weiren bigog, plant yn cael eu hymlid a'u cadw a chartrefi yn cael eu llenwi â nwy dagrau. Mae'r ymgyrch hon yn parhau ar ôl i sylw'r byd adael y wlad a hynny drwy ddial ar unrhyw un sy'n lleisio barn. Mae'r camdriniaethau yn y wlad yn amlwg yn waeth yn ystod y ras ac mae'n anochel bod hynny'n arwain at alwadau lleol am foicot."

Taflu goleuni ar hawliau dynol: a yw craffu'n adlewyrchu'n dda ar fusnesau?
 
Darllen mwy
Mae Daniel Carey, cyfreithiwr gyda Deighton Pierce Glynn, sydd wedi cefnogi achos ADHRB yn erbyn F1 yn dweud y bydd ymgyrchwyr yn cadw llygaid barcud ar ddigwyddiadau ym Mahrain y penwythnos hwn. "Roedd cyfryngu yn llwyddiannus, ac am y tro cyntaf mae F1 wedi cyhoeddi polisi hawliau dynol, sy'n eithaf arwyddocaol o ystyried bod F1 wedi llwyr ddiystyru unrhyw bolisi hawliau dynol yn y gorffennol," meddai. "Rydym yn gobeithio eu gweld yn cynnal diwydrwydd dyledus priodol mewn perthynas â hawliau dynol cyn iddynt roi contract ras i wladwriaeth sy'n torri hawliau dynol a hefyd yn ystod cyfnod y contract hwnnw. Bydd ADHRB yn lobïo F1 i gadw at eu hymrwymiad i hawliau dynol".
Mae canllawiau SCDE yn darparu un o'r ychydig ffyrdd o sicrhau bod corfforaethau rhyngwladol yn atebol. Yn y DU, gellir cyflwyno cwynion i'r adran busnes, arloesedd a sgiliau, sydd â thîm o weision sifil sy'n delio â chwynion yn erbyn cwmnïau yn y DU.
Mae'r canllawiau wedi cael eu defnyddio'n gynyddol gan gyrff anllywodraethol sy'n ceisio sicrhau bod corfforaethau'n atebol am eu gweithgareddau tramor. Yn 2013, llwyddodd WWF i gyflwyno cwyn er mwyn atal y cwmni olew Prydeinig Soco International rhag drilio am olew ym Mharc Cenedlaethol Virunga yng Ngweriniaeth Ddemocrataidd Congo (GDdC).
· www.adhrb.org   ADHRB, (Americans for Democracy & Human Rights in Bahrain) a Fformiwla Un yn Cytuno ar Fframwaith Hawliau Dynol ar gyfer Bahrain. Datganiad i'r Wasg 10/04/2015
· Datganiad i'r Wasg
10 Ebrill 2015
I'w Gyhoeddi'n Syth
· Ar ôl i Americans for Democracy & Human Rights in Bahrain (ADHRB) lwyddo i gyfryngu cwyn i Bwynt Cyswllt Cenedlaethol y DU ar gyfer Canllawiau SCDE ar  Fentrau Rhyngwladol - ynglŷn â diffyg ystyriaethau diwydrwydd dyledus Rheolwyr Fformiwla Un mewn perthynas ag effeithiau posibl ar hawliau dynol ym Mahrain -  mae Fformiwla Un wedi ymrwymo ei hun i barchu hawliau dynol ym Mahrain a gwledydd eraill ble mae'n cynnal ei fusnes. Mae ADHRB yn canmol penderfyniad Fformiwla Un i fabwysiadu polisi hawliau dynol ac i archwilio ei effeithiau ym Mahrain, ac mae'n diolch i SCDE Pwynt Cyswllt Cenedlaethol y DU Prydain Fawr a Gogledd Iwerddon am gyfrannu at y broses gyfryngu lwyddiannus.
· Yn 2014 cyflwynodd ADHRB gwyn i SCDE ynglŷn  â chysylltiadau Fformiwla Un ag effeithiau niweidiol ar hawliau dynol ym Mahrain mewn perthynas â'i ras flynyddol. Bu i Bwynt Cyswllt Cenedlaethol y DU ar gyfer SCDE dderbyn bod y gwyn yn haeddu ei harchwilio "ynglŷn â materion mewn perthynas â systemau rheoli, diwydrwydd dyledus, polisi hawliau dynol a chyfathrebu gyda rhanddeiliaid a phartneriaid busnes Formula One World Championship Limited a Formula One Management Limited," gan awgrymu bod y partïon yn cyfryngu er mwyn penderfynu ar ddatrysiad oedd yn bodloni'r ddwy ochr.
· Yn dilyn canlyniad llwyddiannus y trefniadau cyfryngu hynny, mae Fformiwla Un am y tro cyntaf yn ei hanes wedi ymrwymo'n gyhoeddus i barchu hawliau dynol a gydnabyddir yn rhyngwladol mewn perthynas â'i holl weithrediadau. Yn gynwysedig yn yr ymrwymiad hwn ceir addewid i ddatblygu a gweithredu polisi diwydrwydd dyledus sy'n golygu bod Fformiwla Un yn dadansoddi ac yn cymryd camau i liniaru unrhyw effeithiau hawliau dynol a achosir gan ei weithgareddau ar wlad sy'n cynnal ras, yn cynnwys sefyllfa hawliau dynol Bahrain. Mae'r polisi newydd yn cynrychioli cam cyntaf arwyddocaol o ran ymdrin â thorri hawliau dynol ym Mahrain yn ystod y ras Fformiwla Un flynyddol.
· Roedd gan Nabeel Rajab, aelod o fwrdd cynghori ADHRB a Llywydd Canolfan Hawliau Dynol Bahrain, rôl allweddol yn y broses gyfryngu. Tra bod y broses gyfryngu'n mynd yn ei blaen, a dim ond pythefnos cyn ras 2015, bu i'r awdurdodau ym Mahrain gadw Mr. Rajab yn y ddalfa. Mae ADHRB yn deall bod yr arestiad yma yn arwydd na fydd y llywodraeth yn goddef dim beirniadaeth nac anghytuno cyn nac yn ystod y ras, sydd o'r blaen wedi denu protestiadau arwyddocaol yn erbyn y llywodraeth. Nid yw ADHRB yn cysylltu Rheolwyr Fformiwla Un mewn unrhyw ffordd â'r arestiad. Mae Gweinyddiaeth Dramor yr Unol Daleithiau wedi galw  am iddo gael ei ryddhau yn ddiymdroi.
· "Mae'r ffaith bod Fformiwla Un wedi datblygu polisi hawliau dynol yn gam mawr ymlaen o ran gwella hawliau dynol, ym Mahrain ac o gwmpas y byd," meddai Husain Abdulla, Cyfarwyddwr Gweithredol ADHRB. "Rydym yn gobeithio bod y polisi hwn yn dangos i Lywodraeth Bahrain na all arteithio ei dinasyddion, na all dawelu protestiadau heddychlon, na all dawelu anghytuno heb achosi ôl-effeithiau ac atebolrwydd difrifol a gwirioneddol."
· Mae ADHRB yn croesawu cyfraniad Fformiwla Un yn ystod y cyfryngu, a bydd yn gweithio i fonitro ymddygiad Rheolwyr Fformiwla Un o ran cydymffurfio â'u polisi hawliau dynol mewn perthynas ag effeithiau ar hawliau dynol yn ystod rasys ym Mahrain yn y dyfodol. Bydd ADHRB yn parhau i graffu ar effeithiau niweidiol ar hawliau dynol yn ystod digwyddiadau a gynhelir gan Reolwyr Fformiwla Un ym Mahrain, ac yn sicrhau eu bod yn atebol yn unol â'r safonau a osodir yn eu polisi hawliau dynol newydd a'r ddeddf hawliau dynol a gydnabyddir yn rhyngwladol.
·  

· Datganiad ar y cyd rhwng ADHRB a Rheolwyr Fformiwla Un
· Bu i Americans for Democracy & Human Rights in Bahrain (ADHRB) a Fformiwla Un gynnal proses gyfryngu er mwyn trafod y materion a godwyd gan ADHRB yn ei gwyn dan Ganllawiau SCDE ar Fentrau Rhyngwladol ("Canllawiau") i Bwynt Cyswllt Cenedlaethol Llywodraeth y DU.
· O ganlyniad i'r broses honno, mae Fformiwla Un wedi ymrwymo ei hun i gymryd nifer o gamau pellach i atgyfnerthu ei brosesau mewn perthynas â hawliau dynol yn unol â'r safonau y darperir ar eu cyfer yn y Canllawiau. Mae Fformiwla Un hefyd yn manteisio ar y cyfle hwn i bwysleisio ei ymrwymiad i barchu hawliau dynol a gydnabyddir yn rhyngwladol. Mae ymrwymiad polisi ysgrifenedig Fformiwla un i barchu hawliau dynol ar gael yn http://www.formula1.com/content/fom-website/en/toolbar/legal-notices.html.
· Mae ADHRB wedi cytuno i beidio â pharhau gyda'i gwyn ac yn nodi ei fod yn "croesawu'r cyfle hwn i drafod materion hawliau dynol ym Mahrain".
· Hoffai'r ddau barti hefyd ddiolch i'r PCC a'r cyfryngwr am eu gwaith ynglŷn â'r mater hwn.
· Y cyfranogwyr yn y broses gyfryngu ar ran ADHRB oedd Husain Abdulla (Cyfarwyddwr Gweithredol ADHRB), Nabeel Rajab (Aelod o Fwrdd Cynghori ADHRB) Ahmed Ali (Aelod o Fwrddd Cynghori ADHRB) a Sayed Ahmed Alwadaei (Aelod o Fwrdd Cynghori ADHRB).
· Formula 1 & ADHRB – Datganiad Cyhoeddus par. F1 Bahrain – 10-4-15
Bagloriaeth Cymru: Her Dinasyddiaeth Fyd-eang Uwch

